
IMH Ingeniaritza Eskolako zuzendaria 

Itun Zaharraren hasieran bertan irakur daiteke nola Jainkoak lur-hautsez gizonezkoa moldatu zuen eta ondoren sudur-zuloetan bizi-arnasaren putz egin zion. Horrela, gizona bizidun bilakatu zen. Erraza dirudi --errespetu osoz diot-- eta horregatik, hain zuzen ere, gizakiok saiatu gara aspaldidanik gauza bera egiten, arrakasta gutxirekin, hala ere. Baina hor segitzen dugu temati. 

Duela aste pare bat Stanley Miller biologoa hil egin zen. Miller famatua egin zen 1952an Harold Urey Nobel saridunarekin bizitza sortzeko esperimentu arrakastatsuak edo egin zituenean. Urey-k Alexander Oparin errusiarraren hipotesia defendatzen zuen, hau da, ura, amoniako, hidrogenoa eta metanoa izan zirela gure planetaren atmosferaren osagai nagusiak hasiera-hasieran, alegia, duela 4.500 milioi urte. Miller-ek Urey-ri lau osagai horiek nahastea proposatu zion ea horrela bizitzarik sortu ote zitekeen. Osagaiak hartu eta kristalezko ontzi berezi baina sinple batean sartu zituzten, berotu eta elektrizitate-zartadak eman, tximistak bailiren. Astebete ondoren ontziaren hormak marroi zeuden eta ura erabat zikin zegoen. Bertakoa aztertu ondoren, hainbat aminoazido zeudela ikusi zuten eta aminoazidoak proteinen oinarrizko osagaiak direnez, hortaz, bizitza agian horrela sortu zela ondorioztatu zuten. Bizitza bera ez zuten sortu, baina Lurrean ezagutzen dugun bizitzaren hainbat oinarrizko elementu biokimiko bai, eta ez da gutxi. 

Ordutik aurrera, esperimentu asko egin dira pasatutako 55 urtetan eta aurrerapenak lortu, lortu dira, baina bizitza ez, inola ere ez. Hala ere, zientzialari zenbaitek inoiz bizitza bere konplexutasun biologikoan sortzea espero dute. Neurri handi batean ideia honen azpian berriro azaleratzen da zientzialari askok sinisten dutena, alegia, gizakiok dena lor dezakegula, edozer izanda lortu nahi duguna. 

Bide beretik ikusten ditut Zeelanda Berriko ViaLactia enpresakoak. Duela sei urte, lau milioi behi aztertu ondoren, Marge izeneko b ehi mirakulutsua aurkitu zuten. Honen esnea, berez, gaingabetua da eta Omega 3 olioetan aberatsa. Beraz, osasunerako oso onak omen diren ezaugarri hauetako esne artifizialak eta azken urteotan merkatuan nonahi aurkitzen direnak, behi batek esfortzurik gabe ekoizten ditu berez dituen ezaugarri genetikoei esker. Eta gainera bere zekorrek ere gordetzen dituzte ezaugarri genetiko hauek. ViaLactia enpresaren arabera, lau urte barru hasiko dira behi-mota honetako lehengo saldoak saltzen. Ordutik aurrera, berriro esne osoa, bere zapore osoarekin hartu ahal izango dugu kolesterolarekin bat ere kezkatu gabe. Beldur naiz hamarkada batzuetan ez ote diren behien mota asko suntsituko komertzialak ez izateagatik. Agian, mende bukaerarako munduko behi gehienak Margeren ondorengoak izango dira, honek dituen arriskuekin... 

Baina behien arraza asko merkatuen presioen ondorioz suntsitzeko arriskutan badira ere, ez dira arrisku horren menpean dauden animali bakarrak. Antza, klimaren aldaketa eta gizakion jardueren ondorioz, mende honen bukaeraren aurretik ezagutzen ditugun espezien % 30a suntsituko da. Milaka eta milaka espezie oso denbora labur batean. Antzekoa gertatu zen duela 65 milioi urte, dinosauruekin batera beste espezie asko eta asko iraungi zirenean. Orduan dinosauruak joan ziren betirako Mesozoikoaren bukaeran. Oraingoan, geu, gizaki ahalguztidunak edo, joan gaitezke. Hortxe, bestela, behin eta berriro munduko erakunde nagusiek egiten diguten deia. Hortxe, atzo bertan, Ingurumenaren Munduko Egunean Izotza eta Elurretarako Informe Globala. Izan ere, izotzak eta elurrak etengabe ari dira urtzen mundu osoan eta, horrela, ehun milioika biztanleren ur iturriak agortzeko bidean gaude, besteak beste. 

Hala eta guztiz ere, gehienoi ez gaituela kezkatzen dirudi. Seguru nago gainera, Euskal Herriko biztanle askok eta askok desiratzen ari garela klimaren aldaketa, klima epelagoa, hobea nonbait. Urtero gutako askok oporrak Mediterranioko kostaldean pasatzen ditugu eguzkiaren gose. Zein ondo biziko ginatekeen Euskal Herri mediterranear batean, urte osoan oporretan bezala ezta? Baina hau ere garesti ordainduko genuke, guretzat ere ondorio txar asko izango lituzke eta. Ez , ezin dugu bizitza besterik gabe sortu eta ezin dugu klima besterik gabe gure gustura moldatu. Horiek zeruko jainkoen eskuetan daude eta ez geureetan, berdin dio aurten udaberria zein txarra izaten ari den. Hobe oporrak orain arte bezala Mediterraneoan pasatzea gu ez bait gara jainkoak! 

